
Documentaziun per l'orientaziun a las medias dals 11 da matg 2005

Viafier retica e cuntrada da cultura Alvra/Bernina – candidatura per il patrimoni mundial da la UNESCO 2008

  
1. Situaziun da partenza

L'onn 1975 ha la Svizra ratifitgà la cunvegna da 1972 davart la protecziun dal patri​moni mundial cultural e natiral (cunvegna da la UNESCO 72, CS 0.451.41). La cun​vegna cuntegna en emprima lingia in catalog da criteris per recepir bains sin la glista dal patrimoni mundial. Sin l'entir mund èn actualmain 788 objects or da 134 stadis contrahents sin la glista (611 bains culturals, 154 bains natirals e 23 objects ma​scha​dads; stadi dal fanadur 2004). En Svizra èn vegnids recepids fin uss sis lieus da pa​trimoni mundial: en il sectur dals bains culturals la citad veglia da Berna, il territori da la claustra da Son Gagl, la claustra benedictina Son Jon a Müstair (recepziun l'onn 1983) ed ils chastels da Bellinzona; en il sectur dals bains natirals la regiun Jungfrau-Aletsch-Bietschhorn ed il Monte San Giorgio. 

Ils stadis contrahents èn obligads da rapportar regularmain davart la realisaziun da la cunvegna. La Svizra sto far in rapport correspundent ils onns 2004/2005. A medem temp ha ella stuì far ina "liste indicative", pia ina glista da propostas per lieus pussai​vels da patrimoni mundial. 

Ina gruppa d'expertas e d'experts sut la direcziun da l'uffizi federal da cultura (UFC) ha fatg la selecziun dals objects per la liste indicative. Ins ha examinà 22 objects. En l'examinaziun èn d'ina vart vegnids integrads objects, per ils quals era avant maun ina iniziativa, da l'autra vart auters objects che parevan – tenor l'avis da la gruppa d'expertas e d'experts – d'esser degns da vegnir examinads pervi da lur impurtanza. Sco futurs lieus pussaivels da patrimoni mundial da la Svizra èn la finala vegnids tschernids ils suandants tschintg objects: l'ovra da l'architect Le Corbusier, las cu​legnas preistoricas dals palissaders a la riva dals lais, la cuntrada urbana da La Chaux-de-Fonds e da Le Locle, il territori da viticultura dal Lavaux ed il traject Alvra-Bernina da la viafier retica cun la cuntrada da cultura appartegnenta.

Cun il conclus dals 10 da december 2004 ha il cussegl federal approvà la liste indi​cative e tramess quella a la UNESCO. La liste indicative n'è betg definitiva, en cas motivads po ella vegnir cumplettada. Ina inscripziun sin la glista naziunala dal patri​moni mundial na vul anc betg dir ch'in object vegnia recepì en la glista dal patrimoni mundial, ella è dentant ina premissa per pudair annunziar ina candidatura tar la UNESCO. Davart l'admissiun sco patrimoni mundial decida il comité da patrimoni mundial.

Tenor las reglas actualas dal comité da patrimoni mundial po la Svizra inoltrar mintga onn ina candidatura. En vista a la candidatura currenta da la ruttadira inversa princi​pala glarunaisa ed a la candidatura dal territori da viticultura dal Lavaux ch'è – tenor las indicaziuns dal UFC – previsa l'onn 2006 è ina nova nominaziun pia pir pussaivla l'onn 2007. La UNESCO decidess alura l'onn 2008 davart la recepziun da la viafier retica e da la cuntrada da cultura Alvra/Bernina en la glista dal patrimoni mundial. 

Cun la brev al UFC dals 23 d'avust 2004 aveva la regenza beneventà la recepziun dal traject Alvra-Bernina da la viafier retica ed empermess la prontezza da surpigliar la direcziun per quest project e da sa participar a l'elavuraziun dal dossier da la can​didatura. Er la viafier retica era s'annunziada cun la brev dals 17 da settember 2004 tar il UFC per laschar recepir il traject Alvra-Bernina en la liste indicative. 

2. Project "Viafier retica e cuntrada da cultura Alvra/Bernina – candidatura per il patrimoni mundial da la UNESCO 2008"

Il num uffizial dal project sa cloma: "Viafier retica e cuntrada da cultura Alvra/Bernina – candidatura per il patrimoni mundial da la UNESCO 2008". Ina gruppa da lavur sut la direcziun dal secretariat dal departament da l'intern e da l'economia publica (DIEP) ha elavurà il "concept per realisar il project" dals 19 d'avrigl 2005. Quest concept sa basa tranter auter sin ils resultats da la sesida cun las represchentantas e cun ils re​preschentants da l'uffizi federal da cultura dals 28 da favrer 2005, sin il rapport da la gruppa d'expertas e d'experts da la confederaziun dals 29 da november 2004 e sin documents utils da la UNESCO. 

Il concept dal project cuntegna tranter auter ils sequents elements:

- Perimeter "viafier"

Ils trajects da viafier da l'Alvra e dal Bernina vegnan ad esser las parts centralas da la candidatura da la UNESCO. Il perimeter "viafier" cumpiglia il traject da la viafier re​tica Tusaun – San Murezzan – Campocologno. Per il dossier da nominaziun sto ve​gnir elavurada la basa (descripziuns, studis, documentaziuns scientificas ed istori​cas, material illustrativ, plans ed analisas cumparativas davart autras viafiers ch'èn internaziunalmain enconuschentas sco la viafier dal Semmering ch'è gia vegnida re​cepida en la glista dal patrimoni mundial). L'extensiun dal perimeter fin Tirano è gia​vischada e vegn persequitada vinavant.

- Cuntrada da cultura
Cuntradas da cultura èn sa sviluppadas or da l'interacziun tranter uman e natira. Il perimeter "cuntrada da cultura" vegn deducì e cunfinà da la vesaivladad or dal tren. Il cuntegn dal perimeter "cuntrada da cultura" sto vegnir concretisà e potenzials da la cuntrada, da la cultura e dal turissem ston vegnir registrads. Tar ils objects da la cun​trada da cultura partan ins dals objects d'impurtanza naziunala ch'èn gia desi​gnads en il plan directiv chantunal.

Il cuntegn duai vegnir communitgà a las vischnancas u a las regiuns per uschia crear ina chapientscha communabla e stabila per la realisaziun posteriura (marketing). En connex cun la basa per il dossier da nominaziun partan ins per la pli gronda part da las descripziuns, dals studis e dals inventaris ch'existan gia.

La "basa davart la noziun da la cuntrada da cultura" vegn descritta en l'agiunta da quest document. En quella vegn deducì il perimeter "cuntrada da cultura" e vegnan categorisads objects da la cuntrada da cultura che vegnan en dumonda. Quai pon esser attracziuns turisticas resp. attracziuns da la cuntrada, perditgas materialas im​purtantas dal cristianissem tempriv, vias istoricas, perditgas dal svilup dal turissem e da l'istorgia industriala. Vitiers vegnan maletgs dal vitg impurtants, edifizis singuls ed objects da protecziun prezius (exclusivamain existents). Lur impurtanza per la cun​trada da cultura resulta dal context naziunal ed internaziunal (pia betg regiunal u local).

- Plan directiv

Il perimeter ed ils objects duain vegnir fixads en il plan directiv a moda lianta per las autoritads (en il senn d'in "contract da las autoritads"). Uschia vegn suttastritgà ch'il patrimoni cultural mundial è garantì a lunga vista vers anen e vers anora (confedera​ziun e comité da patrimoni mundial). 

- Dossier da nominaziun

I sto vegnir elavurà in dossier da candidatura che correspunda a las pretensiuns d'ina candidatura internaziunala. Quel sto la Svizra inoltrar a temp sin via diplomatica a la UNESCO a Paris, e quai per englais e per franzos. 

La procedura d'examinaziun da la UNESCO sto vegnir accumpagnada correspun​dentamain.

- Marketing

En quest connex sto vegnir elavurà il concept per la commerzialisaziun turistica da la candidatura 2008 e dal label da la UNESCO ed i ston vegnir sviluppads e lantschads products turistics correspundents. 

Il progress dal project duai vegnir accumpagnà permanentamain cun communitgar quel vers anen e vers anora.

- Chaussas instituziunalas / purtadras u purtaders dal label

I ston vegnir constituids purtadras u purtaders per il label, stgaffidas las cundiziuns da basa instituziunalas e fixadas las reglas per applitgar il label. Il "manaschi" da la purtadra u dal purtader ed il controlling areguard l'applicaziun dal label ston vegnir garantids.

3. 
Organisaziun dal project

L'organisaziun dal project cumpiglia ils suandants organs: 

· il comité directiv (decisiuns strategicas)

· il team da project (plaun operativ)

· gruppas da lavur (lavurs confurm a la situaziun u al tema)

· cussegl consultativ (gremi accumpagnant)

Per la direcziun dal project vegn nominà in comité directiv che sa cumpona da las suandantas persunas:

· cusseglier guvernativ Hansjörg Trachsel, schef dal DIEP

· Erwin Rutishauser, directur da la viafier retica

· Johann Mürner, schef da la secziun "protecziun da la patria e tgira da monu​ments" (UFC)

Per l'elavuraziun dal project vegn nominà in team da project che sa cumpona en emprima lingia da las suandantas persunas:

· Beat Ryffel, DIEP, presidi

· Richard Atzmüller, UP

· represchentant/a da la tgira chantunala da monuments

· Andreas Bass, viafier retica

· Olivier Federspiel, directur da Grischun vacanzas

· Oliver Martin, uffizi federal da cultura (tenor pussaivladad)

En il cussegl consultativ duain vegnir integradas persunalitads che consolideschan e rinforzan la candidatura (p.ex. expertas ed experts scientifics, represchentantas e re​preschentants da las autoritads, purtadras e purtaders da prestaziuns turisticas), e quai er en vista a la recepziun en la glista dal patrimoni mundial u a la realisaziun po​steriura. Il cussegl consultativ vegn furmà tras il comité directiv en il decurs dal pro​gress dal project e cumplettà cuntinuadamain.

- Organigram


4.
Plan da termins ed andament dal project

Il plan da termins per la consegna dal dossier e per l'examinaziun tras la UNESCO sa preschenta sco suonda:

Elavuraziun dal dossier da candidatura

· consegna dal dossier da candidatura al UFC:
31 d'avust 2006

· examinaziun preliminara dal dossier tras la UNESCO:
30 da settember 2006

· inoltraziun dal dossier definitiv tras la confederaziun
fin ils 31 da schaner 2007

· procedura d'examinaziun tras la UNESCO

· decisiun da la UNESCO:
fanadur 2008

Il termin per inoltrar il dossier da candidatura al UFC (stad 2006) è realistic. El po dentant mo vegnir observà, sche l'andament dal project na porta naginas difficultads.

- Survista grafica

- Andament dal project

En il senn d'ina consolidaziun dal dossier duai vegnir fatga ina consultaziun prelimi​nara davart l'adattaziun dal plan directiv avant che inoltrar il dossier (emprima mesa​dad da l'onn 2006). Ils resultats da questa procedura preliminara vegnan agiuntads a la candidatura en furma adattada. Il relasch dal plan directiv tras la regenza duai suc​ceder en enconuschientscha da la decisiun da la UNESCO.

29 d'avrigl 2005 / DIEP

Agiunta

Basa davart la noziun da la cuntrada da cultura

1 Intent dal document qua avant maun

En il document qua avant maun vegn analisada la noziun (difficultusa) da la cuntrada da cultura a maun dal rapport da la gruppa d'expertas e d'experts da l'uffizi federal da cultura (UFC) e messa en in rom "convertibel" per realisar il project.

L'interpretaziun qua avant maun è vegnida discutada a chaschun d'ina scuntrada preparato​ria cun l'uffizi federal da cultura (UFC). Las represchentantas ed ils represchentants dal UFC considereschan l'interpretaziun sco cunvegnenta, coerenta e chapaivla e considereschan quella sco bun punct da partenza per realisar il project.
2 perimeter e cuntegn da cuntrada da cultura

2.1 Extract dal rapport da las expertas e dals experts

Supplementarmain pon cuntradas da cultura esser caracterisadas tras ina tematica specifi​ca. Las perditgas materialas da questa tematica èn las qualitads las pli impurtantas. Ellas èn la basa da questa cuntrada da cultura. Dad ellas pon vegnir deducidas tant las motivaziuns per lur unitad conceptuala sco er la cunfinaziun da la cuntrada.
La concepziun dal trassé, spezialmain dal traject dal Bernina, è stada motivada fermamain da l'intermediaziun d'attracziuns turisticas, q.v.d. d'attracziuns da la cuntrada.

2.2 Interpretaziun

· La tematica specifica è en quest cas la lingia da l'Alvra e dal Bernina. Areguard la cunfi​naziun da la cuntrada da cultura po pia vegnir interpretà ch'il perimeter da la cuntrada da cultura vegn deducida da la vesaivladad or dal tren. 
· Da princip è il perimeter da la cuntrada da cultura pia determinà. Ins sto sa dumandar co ch'ils elements da la cuntrada senza caracter cultural resp. co ch'ils elements puramain natirals entaifer quest perimeter (p.ex. paraids-crap, pizs, terren nunproductiv) vegnan tractads. En il senn da l'intermediaziun d'attracziuns turisticas e d'attracziuns da la cun​trada (concepziun dal trassé) èn quels ina part da la cuntrada da cultura.
· Er elements natirals pon esser ina part integrala da la cuntrada da cultura, dentant mo sch'igl exista ina relaziun speziala cun la viafier (patrimoni cultural mundial e betg patri​moni natiral mundial).

3 Elements da la cuntrada da cultura

3.1 Extract dal rapport da las expertas e dals experts

L'object cumpiglia il traject da la viafier retica da Tusaun fin a Campocologno e la cuntrada da cultura appartegnenta. Las cunfinaziuns exactas dal perimeter ston vegnir definidas en detagl.
La concepziun dal trassé, spezialmain dal traject dal Bernina, è stada motivada fermamain da l'intermediaziun d'attracziuns turisticas, q.v.d. d'attracziuns da la cuntrada [1]. Perditgas materialas impurtantas dal cristianissem tempriv [2], vias istoricas [3], perditgas dal svilup dal turissem [4] e da l'istorgia industriala [5] caracteriseschan la cuntrada. Las construcziuns d'ovras electricas [6] da Nicolaus Hartmann en il temp modern han ina impurtanza europeica ed èn colliadas directamain cun la viafier dal Bernina. Vitiers vegnan maletgs dal vitg impur​tants [7] (intgins figureschan en l'inventari dals maletgs da vitgs svizzers degns da vegnir protegids, IMVSP, sco tals d'impurtanza naziunala) ed edifizis singuls prezius [8]. Quests facturs d'in temp passà e preschent cultural sa cuvran cun ina cuntrada natirala alpina fin autalpina d'ina bellezza spectaculara.
3.2 Interpretaziun

	Noziuns, elements
	Funtaunas, descripziuns, plan directiv chantunal (PDChant)

	[1] intermediaziun d'attracziuns turi​sticas e d'attracziuns da la cuntrada
	· cuntradas da cultura, spezialmain val d'Alvra, ev. er Manto​gna e Tumleastga (cuntrada da saivs vivas) sco er Pusch​lav (cuntrada da cultura cun cultivaziun speziala en il PDChant)
· inventari dal terren avantglatscher e da las planiras alluvia​las alpinas (ITAPA = territoris per la protecziun da la natira en il PDChant): glatscher dal Palü, Morteratsch, val Roseg
· lais: lai da Puschlav, lai da San Murezzan
· inventari federal da las cuntradas e dals monuments nati​rals d'impurtanza naziunala (IFC = territoris per la protec​ziun da la cuntrada en il PDChant): IFC nr. 1908 cuntrada da lais da l'Engiadin'auta e gruppa dal Bernina, ev. autras
· cuntrada da palì dal guaud da Staz (PDChant)

· attracziuns e qualitads da la cuntrada (territoris per la pro​tecziun da la cuntrada en il PDChant)

	[2] perditgas materialas impurtantas dal cristianissem tempriv
	· inventari svizzer dals bains culturals d'impurtanza naziuna​la e regiunala: inventari dals bains culturals

	[3] vias istoricas
	· inventari da las vias da communicaziun istoricas da la Svi​zra (IVS)

	[4] svilup dal turissem
	· inventaris en connex cun il sectur dals abitadis: hotels par​ticulars dal temp da fundaziun (p.ex. hotel Kronenhof)

	[5] perditgas da l'istorgia industriala
	· differents inventaris en il sectur dals abitadis / dals edifizis (vischnancas, tgira da monuments)

	[6] construcziuns d'ovras electricas (N. Hartmann)
	· inventaris en il sectur dals abitadis / dals edifizis (vischnan​cas, tgira da monuments)

	[7] maletgs dal vitg impurtants
	· inventari dals maletgs da vitgs svizzers degns da vegnir protegids (IMVSP) / lieus degns da vegnir protegids (PDChant)

	[8] edifizis singuls prezius
	· differents inventaris


4 Impurtanza dals Elements da la cuntrada da cultura

4.1 Extract dal rapport da las expertas e dals experts

L'impurtanza da las perditgas materialas [...] po vegnir eruida en la cumparegliaziun naziu​nala ed internaziunala.

4.2 Interpretaziun

· Betg tut ils elements da la cuntrada da cultura n'han la medema impurtanza. Areguard l'impurtanza da perditgas materialas (e d'objects natirals) vegn savens differenzià tranter ils criteris "naziunal", "regiunal" e "local". Questa differenziaziun deriva da la legislaziun per promover la protecziun da la natira e da la patria. La frasa qua survart vegn interpre​tada uschia ch'ils elements duessan per regla esser d'impurtanza naziunala per ch'els possian esser parts integralas da la cuntrada da cultura dal patrimoni cultural mundial da la UNESCO.
cf. carta

27 d'avrigl 2005 UP // At

Agiunta: Perimeter da la cuntrada da cultura incl. elements or dal PDChant e da l'inventari dals bains culturals

